
O‘ZBEKISTONDA  UY-JOY  SIYOSATINI  

TAKOMILLASHTIRISHNING TASHKILIY-IQTISODIY  

MEXANIZMLARI 
Yuldosheva Shahribonu Anvar qizi 

 

ОРГАНИЗАЦИОННО-ЭКОНОМИЧЕСКИЕ 

МЕХАНИЗМЫ СОВЕРШЕНСТВОВАНИЯ 

ЖИЛИЩНОЙ ПОЛИТИКИ В УЗБЕКИСТАНЕ 
Юлдошева Шахрибону Анвар кизи 

 

ORGANIZATIONAL AND ECONOMIC MECHANISMS 

FOR IMPROVING HOUSING POLICY IN UZBEKISTAN 
Yuldosheva Shakhribonu Anvar kizi 

 

Annotatsiya: Ushbu maqolada O‘zbekistonda uy-joy siyosatini takomillashtirishning tashkiliy-iqtisodiy 

mexanizmlari, aholining uy-joyga bo‘lgan ehtiyojini qondirish va uy-joy bilan ta’minlanganlik darajasini oshirishning 

zamonaviy yo‘nalishlari tadqiq etilgan. Mamlakatda uy-joy qurilishini kengaytirish, ipoteka kreditlash tizimini 

takomillashtirish, aholining ijtimoiy himoyaga muhtoj qatlamlarini qo‘llab-quvvatlash, uy-joy sotib olish 

imkoniyatlarini kengaytirish hamda qurilish sohasiga xususiy investitsiyalarni jalb etish masalalariga alohida e’tibor 

qaratilgan. Shuningdek, uy-joy bozorida talab va taklif mutanosibligini ta’minlash, moliyaviy mexanizmlardan 

samarali foydalanish, davlat va xususiy sektor hamkorligini rivojlantirish hamda hududlar kesimida uy-joy 

siyosatining samaradorligini oshirish imkoniyatlari tahlil qilingan. Tadqiqot natijalariga asoslanib, O‘zbekistonda uy-

joy siyosatini takomillashtirish, aholining uy-joyga ega bo‘lish imkoniyatlarini kengaytirish va uy-joy bozorining 

barqaror rivojlanishini ta’minlash bo‘yicha ilmiy-amaliy taklif va tavsiyalar ishlab chiqilgan. 

Kalit so‘zlar: uy-joy siyosati, uy-joy bozori, uy-joy qurilishi, ipoteka krediti, uy-joy bilan ta’minlanganlik, 

davlat qo‘llab-quvvatlashi, subsidiya, investitsiya, davlat-xususiy sheriklik, tashkiliy-iqtisodiy mexanizm. 

Аннотация: В статье рассматриваются организационно-экономические механизмы 

совершенствования жилищной политики в Узбекистане, а также современные подходы к удовлетворению 

жилищных потребностей населения и повышению уровня обеспеченности жильем. Особое внимание 

уделяется расширению объемов жилищного строительства, совершенствованию системы ипотечного 

кредитования, поддержке социально уязвимых слоев населения, увеличению возможностей для приобретения 

жилья и привлечению частных инвестиций в строительный сектор. Кроме того, в работе анализируются пути 

обеспечения баланса спроса и предложения на рынке жилья, эффективного использования финансовых 

инструментов, развития государственно-частного партнерства и повышения эффективности жилищной 

политики в регионах. На основе результатов исследования разработаны научно-практические предложения и 

рекомендации, направленные на совершенствование жилищной политики, расширение возможностей 

населения по приобретению жилья и обеспечение устойчивого развития жилищного рынка Узбекистана. 

Ключевые слова: жилищная политика, рынок жилья, жилищное строительство, ипотечное 

кредитование, обеспечение жильем, государственная поддержка, субсидия, инвестиции, государственно-

частное партнерство, организационно-экономический механизм. 

Abstract: The article examines the organizational and economic mechanisms for improving housing policy in 

Uzbekistan, as well as modern approaches to meeting the population's housing needs and increasing housing provision. 

Particular attention is paid to expanding the volume of housing construction, improving the mortgage lending system, 

supporting socially vulnerable segments of the population, increasing opportunities for home ownership, and attracting 

private investment to the construction sector. Furthermore, the study analyzes ways to balance supply and demand in 

the housing market, effectively utilize financial instruments, develop public-private partnerships, and enhance the 

efficiency of regional housing policies. Based on the research findings, scientifically grounded proposals and 

recommendations have been developed to improve housing policy, expand housing acquisition opportunities for the 

population, and ensure the sustainable development of Uzbekistan’s housing market. 

Key words. housing policy, housing market, housing construction, mortgage lending, housing provision, state 

support, subsidiya, investments, public-private partnership, organizational-economic mechanism. 

KIRISH 

Aholini munosib va sifatli uy-joy bilan ta’minlash 

har qanday mamlakat ijtimoiy-iqtisodiy siyosatining 

muhim yo‘nalishlaridan biri hisoblanadi. Uy-joy nafaqat 

insonning asosiy ehtiyojlaridan biri, balki aholi 

farovonligi, ijtimoiy barqarorlik, shaharsozlik, mehnat 

resurslarining hududiy harakatchanligi va iqtisodiy 

faollik bilan bevosita bog‘liq bo‘lgan muhim omildir. 

O‘zbekistonda aholi sonining o‘sishi, 

urbanizatsiya jarayonlarining jadallashuvi, shahar va 

tumanlarda yangi oilalar sonining ko‘payishi uy-joyga 

bo‘lgan talabni oshirmoqda. Bu esa o‘z navbatida uy-joy 

qurilishini kengaytirish, ipoteka kreditlaridan 

foydalanish imkoniyatlarini oshirish, aholining to‘lov 

qobiliyatini hisobga olgan holda uy-joy taklifini 

shakllantirish va uy-joy bozori infratuzilmasini 

rivojlantirishni talab etadi. So‘nggi yillarda mamlakatda 

aholini uy-joy bilan ta’minlashga qaratilgan ipoteka 

kreditlari, subsidiyalar, yangi uy-joy massivlarini barpo 

etish, individual uy-joy qurilishini qo‘llab-quvvatlash va 

xususiy sektor ishtirokini kengaytirishga qaratilgan 

chora-tadbirlar amalga oshirilmoqda. Biroq uy-joy 

narxlarining aholi daromadlariga nisbatan yuqoriligi, 

qurilish materiallari qiymatining o‘zgarishi, ipoteka 

kreditlari bo‘yicha moliyaviy yuklama, yer uchastkalari 

va muhandislik-kommunikatsiya infratuzilmasi bilan 

bog‘liq masalalar uy-joy siyosatini yanada 

takomillashtirish zaruratini yuzaga keltirmoqda. Shu 

nuqtai nazardan, O‘zbekistonda uy-joy siyosatining 

tashkiliy va iqtisodiy mexanizmlarini o‘zaro 

muvofiqlashtirish, davlat tomonidan qo‘llab-

quvvatlashning samarali shakllarini belgilash hamda 

bozor mexanizmlaridan keng foydalanish dolzarb ilmiy-

amaliy masala hisoblanadi. 

ADABIYOTLAR SHARHI 

Uy-joy bozori va uy-joy siyosati iqtisodiy 

nazariyaning turli yo‘nalishlarida tadqiq etilgan. 

Jumladan, klassik iqtisodiy nazariyada uy-joy bozori 

kapital, yer va mehnat resurslarining o‘zaro ta’siri nuqtai 

nazaridan qaraladi. Zamonaviy iqtisodiy tadqiqotlarda 

esa uy-joy bozorida talab va taklifning shakllanishi, uy-

joy narxlarining dinamikasi, ipoteka kreditlari, davlat 

subsidiyalari, aholi daromadlari va urbanizatsiya 

jarayonlarining uy-joyga bo‘lgan talabga ta’siriga 

alohida e’tibor berilmoqda. Iqtisodchi Edward Glaeser 

tadqiqotlarida shaharlarning rivojlanishi, urbanizatsiya 

va uy-joy taklifining aholi farovonligi hamda shahar 

iqtisodiyotiga ta’siri keng yoritilgan. Uy-joy taklifining 

cheklanishi yirik shaharlarda uy-joy narxlarining 

o‘sishiga olib kelishi mumkinligi ta’kidlanadi. John 

Muellbauer va boshqa tadqiqotchilarning ishlarida uy-

joy narxlari, ipoteka kreditlari, aholi daromadlari va 

iste’mol xarajatlari o‘rtasidagi o‘zaro bog‘liqlik 

masalalari tahlil qilingan. 

O‘zbekiston Respublikasining Uy-joy Kodeksi 

[1]  O‘zbekiston Respublikasida uy-joy siyosati hamda 

barcha huquqiy jihatlarni tartibga solishda xizmat qiladi. 

Uy-joy to‘g‘risidagi qonun hujjatlari  Uy-joy Kodeksidan 

hamda boshqa qonun hujjatlaridan iborat. O‘zbekiston 

Respublikasi Prezidentining 2005 yil 16 fevraldagi  “Uy-

joy qurilishi va uy-joy bozorini yanada rivojlantirish 

chora-tadbirlari to‘g‘risida”gi Farmonida [2] 

belgilanganidek, “Bugungi kunda uy-joy qurilishi va 

iqtisodiyotning mazkur soha bilan bog‘liq tarmoqlarini 

rivojlantirish moliya tizimini shakllantirish va barqaror 

rivojlantirishning eng muhim bo‘g‘inlaridan biri hamda 

banklar aktivlari va ishonchli resurs bazasining 

mustahkam manbai bo‘lib qolmoqda. Aksariyat 

davlatlarning tarixiy tajribasi shundan dalolat beradiki, 

uy-joy qurilishi va infratuzilma sohasini taraqqiyotning 

ustuvor yo‘nalishi sifatida belgilash milliy iqtisodiyotni 

qayta tiklashning hal qiluvchi vositasi bo‘lib xizmat 

qiladi”[2] 

Uy-joy siyosati hamda uy-joy  kommunal 

xo‘jaliklari faoliyati, xizmatlar turlari va samaradorligi 

masalalari mamlakatimiz va xorij iqtisodchi olimlari 

tomonidan atroflicha o‘rganilgan. Xususan, 

mamlakatimiz olimlaridan  V.U.Yodgorov va  

D.Y.Butunovlarning  “Uy-joy kommunal xo‘jaligi 

iqtisodiyoti va boshqaruvi” nomli darsligida [8] uy-joy 

kommunal xo‘jaliklarining nazariy asoslari yoritilib, 

tizimni takomillashtirishning yo‘nalishlarini ochib 

berilgan.  E.S. Fayziyevning tadqiqot ishlarida jumladan,  

“Servis sohasining iqtisodiyotdagi o‘rni” [10] nomli 

risolasida uy-joy kommunal xo‘jaliklarida mulkchilik 

huquqlari, xizmat ko‘rsatish turlari, sifat va 

samaradorlikni oshirishning asosiy omillari ko‘rsatib 

o‘tilgan. A.S. Sadikov o‘zining “Uy-joy kommunal 

xo‘jaligida resurslardan foydalanish samaradorligi” [7] 

nomli o‘quv qo‘llanmasida har bir resursning xizmat 

ko‘rsatish jarayonidagi ahamiyati, ulardan foydalanish 

yo‘llari va xususiyatlari to‘g‘risidagi fikrlarini bildirgan. 

M.Q.Pardayev va J.I.Isroilovlar tomonidan 

O‘zbekistonda uy-joy kommunal xo‘jaliklari faoliyati, 

sohadagi islohotlarning ahamiyati, servis xizmat 

ko‘rsatishni yaxshilash va uning samaradorligini oshirish 

bo‘yicha takliflar ishlab chiqilgan. Shuningdek, xorijlik 

olimlar K.R.Makkonnell, S.L.Bryu, A.Marshall,  

L.Demideva, Y.P.Sviridenko, V.N.Solovyevalar 

tomonidan bajarilgan ilmiy-tadqiqotlar natijasida ishlab 

chiqilgan taklif va tavsiyalar uy-joy kommunal 

xo‘jaliklari faoliyatini takomillashtirish, xizmat 

ko‘rsatish turlarini yaxshilash hamda ushbu soha 

samaradorligini oshirishda muhim nazariy va uslubiy 

qo‘llanma sifatida xizmat qilmoqda.  

O‘zbekistonda ham uy-joy bozori, mintaqaviy 

rivojlanish, qurilish iqtisodiyoti va aholi farovonligi 

masalalari bo‘yicha ilmiy tadqiqotlar olib borilmoqda. 

Biroq uy-joy siyosatining tashkiliy-iqtisodiy 

mexanizmini uy-joy qurilishi + ipoteka + subsidiya + 

investitsiya + davlat-xususiy sheriklik + hududiy 

rejalashtirishning yagona tizimi sifatida tadqiq etish 

yanada chuqurroq yondashuvni talab etadi. 

TADQIQOT METODOLOGIYASI 

Tadqiqotda uy-joy siyosatini 

takomillashtirishning tashkiliy-iqtisodiy mexanizmlarini 

aniqlash maqsadida tizimli yondashuv, qiyosiy tahlil, 

iqtisodiy-statistik tahlil, mantiqiy umumlashtirish, 

ekspert baholash va omillar tahlili usullaridan 

foydalanildi. Tadqiqotning nazariy asosini uy-joy bozori, 

ipoteka kreditlash, davlat tomonidan tartibga solish, 

investitsiyalar va aholi farovonligiga oid iqtisodiy 

nazariyalar tashkil etadi. 

https://globalsciencehub.uz/index.php/IE/uz

TAHLIL VA NATIJALAR 

Uy-joy siyosatining samaradorligi uning alohida 

elementlari emas, balki ularning o‘zaro muvofiqlashgan 

holda ishlashi bilan belgilanadi. Uy-joy siyosatining 

tashkiliy-iqtisodiy mexanizmini quyidagi ko‘rinishda 

ifodalash mumkin: 

-Davlat uy-joy siyosati; 

-Huquqiy va institutsional baza; 

-Uy-joy qurilishini tashkil etish; 

-Ipoteka va moliyalashtirish mexanizmlari; 

-Subsidiya va ijtimoiy qo‘llab-quvvatlash; 

-Xususiy investitsiyalar va davlat-xususiy 

sheriklik; 

-Uy-joy bozorida talab va taklif muvozanati; 

-Aholining uy-joy bilan ta’minlanganligi. 

Mazkur mexanizmning har bir elementi 

boshqalari bilan uzviy bog‘langan. Masalan, ipoteka 

kreditlari hajmini oshirishning o‘zi uy-joy muammosini 

hal qilmaydi. Agar bozorda uy-joy taklifi yetarli 

bo‘lmasa, kredit resurslarining ko‘payishi uy-joy 

narxlarining oshishiga olib kelishi mumkin. Shu sababli 

ipoteka siyosati uy-joy qurilishini rag‘batlantirish 

siyosati bilan bir vaqtda amalga oshirilishi zarur. 

Uy-joy bozorining barqaror rivojlanishida talab 

va taklif mutanosibligi muhim ahamiyatga ega. 

Uy-joyga bo‘lgan talabga quyidagi omillar ta’sir 

ko‘rsatadi: 

− aholi soni va oilalar sonining o‘sishi;  

− aholi daromadlari;  

− ipoteka kreditlarining mavjudligi;  

− ipoteka foiz stavkalari;  

− davlat subsidiyalari;  

− urbanizatsiya darajasi;  

− migratsiya jarayonlari;  

− uy-joy narxlari.  

− Uy-joy taklifiga esa: 

− qurilish materiallari narxi;  

− yer resurslarining mavjudligi;  

− qurilish texnologiyalari;  

− investitsiyalar hajmi;  

− qurilish tashkilotlarining moliyaviy 

imkoniyatlari;  

− muhandislik-kommunikatsiya infratuzilmasi;  

− shaharsozlik rejalari ta’sir ko‘rsatadi.  

Shuning uchun davlat uy-joy siyosatida talabni 

rag‘batlantirish bilan bir qatorda taklifni kengaytirishga 

ham ustuvor ahamiyat berilishi lozim. Ipoteka tizimi 

aholining uy-joy sotib olish imkoniyatlarini 

kengaytirishda muhim moliyaviy mexanizm hisoblanadi. 

Ayniqsa, aholining o‘rta va past daromadli qatlamlari 

uchun uy-joyni bir vaqtning o‘zida to‘liq to‘lash 

imkoniyati cheklanganligi sababli uzoq muddatli ipoteka 

kreditlari muhim ahamiyat kasb etadi. Biroq ipoteka 

kreditlash tizimida kreditning foiz stavkasi, boshlang‘ich 

badal, kredit muddati va aholining real daromadlari 

o‘rtasidagi mutanosiblik ta’minlanishi zarur. 

Shu nuqtai nazardan ipoteka siyosatida quyidagi 

yondashuvni qo‘llash maqsadga muvofiq: 

Aholi daromadi → kreditga layoqat → ipoteka 

hajmi → uy-joy narxi → oylik to‘lov → oilaning real 

moliyaviy imkoniyati. 

Agar ipoteka bo‘yicha oylik to‘lov oila 

daromadining katta qismini egallasa, kreditdan 

foydalanish imkoniyati pasayadi. Shu sababli ipoteka 

mexanizmlarini ishlab chiqishda aholining daromad 

darajasi muhim mezon bo‘lishi kerak. 

Tadqiqotlar asosida O‘zbekistonda uy-joy 

siyosatini takomillashtirishning quyidagi ustuvor 

yo‘nalishlarini taklif etish mumkin. 

1. Aholi daromadiga mos uy-joy taklifini oshirish 

Uy-joy qurilishida faqat yuqori narxli uy-joylarga 

emas, balki o‘rta va past daromadli oilalar uchun ham 

mos bo‘lgan uy-joylarga e’tibor qaratish lozim. 

2. Ipoteka mexanizmlarini diversifikatsiya qilish 

   Ipoteka kreditlarining turli modellarini joriy 

etish, kredit muddatini aholi daromadlariga moslashtirish 

va kredit yukini kamaytirish mexanizmlarini 

takomillashtirish maqsadga muvofiq. 

3. Davlat subsidiyalarining manzilliligini oshirish 

   Subsidiyalar aholining haqiqiy uy-joyga 

muhtojligi, daromad darajasi, oila tarkibi va ijtimoiy 

holatini hisobga olgan holda ajratilishi samaradorlikni 

oshiradi. 

4. Davlat-xususiy sheriklikni kengaytirish 

   Uy-joy qurilishiga xususiy investorlarni jalb 

qilish orqali davlatning moliyaviy yukini kamaytirish va 

qurilish hajmini oshirish mumkin. 

5. Hududiy uy-joy dasturlarini takomillashtirish 

Uy-joy siyosati barcha hududlarda bir xil tarzda 

emas, balki demografik, iqtisodiy va ijtimoiy 

xususiyatlardan kelib chiqqan holda amalga oshirilishi 

kerak. 

Masalan, aholi o‘sishi yuqori bo‘lgan hududlarda 

yangi uy-joy massivlari, muhandislik-kommunikatsiya 

tarmoqlari va ijtimoiy infratuzilmani kompleks ravishda 

rivojlantirish talab etiladi. 

Tadqiqot natijalariga asoslanib, O‘zbekistonda 

uy-joy siyosatini takomillashtirish bo‘yicha quyidagi 

takliflar ilgari suriladi: 

Birinchidan, uy-joy bozorini rivojlantirishning 

o‘rta va uzoq muddatli hududiy dasturlarini ishlab 

chiqish va ularni aholi soni, daromadlari, urbanizatsiya 

darajasi hamda uy-joyga bo‘lgan ehtiyoj asosida 

shakllantirish. 

Ikkinchidan, aholining daromad darajasiga mos 

ravishda uy-joylarning bir nechta narx segmentlarini 

shakllantirish. 

Uchinchidan, ipoteka kreditlari bo‘yicha 

aholining moliyaviy yuklamasini kamaytirishga 

qaratilgan differensial yondashuvni joriy etish. 

To‘rtinchidan, uy-joy qurilishida mahalliy 

qurilish materiallari va energiya tejamkor 

texnologiyalardan foydalanishni rag‘batlantirish. 

Beshinchidan, uy-joy qurilishida davlat-xususiy 

sheriklik loyihalarini kengaytirish va xususiy investorlar 

uchun barqaror institutsional muhit yaratish. 

Oltinchidan, uy-joy bozori bo‘yicha yagona 

raqamli axborot platformasini rivojlantirish. Unda uy-joy 

narxlari, qurilish loyihalari, ipoteka shartlari, 

subsidiyalar va hududiy uy-joy ehtiyoji to‘g‘risidagi 

ma’lumotlarni jamlash maqsadga muvofiq. 

XULOSA VA TAKLIFLAR 

https://globalsciencehub.uz/index.php/IE/uz

O‘zbekistonda uy-joy siyosatini takomillashtirish 

aholi farovonligini oshirish, ijtimoiy barqarorlikni 

ta’minlash va hududlarni kompleks rivojlantirishning 

muhim shartlaridan biri hisoblanadi. Tadqiqot natijalari 

shuni ko‘rsatadiki, uy-joy muammosini faqat ipoteka 

kreditlari yoki davlat subsidiyalari orqali hal etib 

bo‘lmaydi. Buning uchun uy-joy qurilishi, 

moliyalashtirish, ipoteka, subsidiya, investitsiya, 

shaharsozlik va muhandislik infratuzilmasini yagona 

tashkiliy-iqtisodiy mexanizm asosida muvofiqlashtirish 

zarur. 

Kelgusida uy-joy siyosatida “aholi daromadi - uy-

joy narxi - ipoteka imkoniyati - davlat qo‘llab-

quvvatlashi - uy-joy taklifi” o‘rtasidagi mutanosiblikni 

ta’minlash asosiy vazifalardan biri bo‘lishi lozim. Shu 

bilan birga, uy-joy qurilishiga xususiy investitsiyalarni 

jalb qilish, davlat-xususiy sheriklikni rivojlantirish, aholi 

uchun manzilli subsidiyalarni takomillashtirish, 

hududlarning o‘ziga xos xususiyatlaridan kelib chiqib 

uy-joy dasturlarini ishlab chiqish va raqamli 

texnologiyalardan keng foydalanish uy-joy siyosatining 

iqtisodiy samaradorligini oshirishga xizmat qiladi. 

Natijada aholining uy-joy bilan ta’minlanganlik 

darajasini oshirish, uy-joy bozorida talab va taklif 

muvozanatini ta’minlash hamda mamlakatda barqaror 

ijtimoiy-iqtisodiy rivojlanish uchun qulay sharoit 

yaratish mumkin. 

